20 april 2008

vyfde sondag van paastyd

liturgiese voorstel

	Leesroostertekste

Fokusteks:

1 Petrus 2:2-10

Ander tekste: 
Handelinge 7:55-60; 




Psalm 31:1-5, 15-16; Johannes 14:1-14

Sien Basisliturgie.


	Inleiding

Hierdie liturgiese voorstel werk met die veronderstelling dat die meeste gemeentes op die eerste Sondag van die maand die doop bedien. Dus word “Diens van die water” uitgelaat. Verder is gepoog om die ander tekste op so ’n manier in te span dat die liturgie ’n eenheid vorm wat hoofsaaklik uit hierdie tekste sowel as die fokusteks vir die prediking gevoed word.



	God versamel ons voor Hom

Aansteek van Paaskers: Speel toepaslike

agtergrondmusiek en/of lees Psalm 31:1-5.

Aanvangswoord 

Voorganger: 
Vertrou op die Here

Gemeente: 
U is ons God. 


Ons toekoms is in u hande (Ps 31:15-16a NLV).

Seëngroet: Paasroep 

Voorganger:
Ek groet u: “Die Here het opgestaan. 


Die Here het waarlik opgestaan.”

Gemeente: 
Amen.


	Diens van die tafel

Neem stelling by die nagmaaltafel in (reël dat daar ’n beker wyn en brood is).

Nagmaalherinnering
Hierdie brood en wyn herinner ons aan die liggaam en bloed van Jesus Christus ons Verlosser. 

Met die sien, ruik en proe daarvan kan ons nie anders as om dit wat Hy vir ons gedoen het, in herinnering te roep nie. 

Ons sien sy lyding, maar gedurende Paastyd sien ons sy oorwinnende heerlikheid (Hand 7:55-56). 

Die vaste sekerheid van wie Jesus is en wat Hy gedoen het (Joh 14:1-14), versterk elke gelowige om te lewe in die krag van sy opstanding (uit Hand 7:55-60 en Joh 14:1-14). 



	Diens van die Woord

Gebed om opening van die Woord 

Here ons kom na U.

Ons begeerte is na U.

Ons begeer ’n kragtige geloofslewe.

Aangevuur met die krag van u opstanding.

Vul asseblief ons lewe 

met die teenwoordigheid van u opstanding.

Nou en vir altyd. Amen. 


	Uitsending

Wet: Galasiërs 5:13-15 (NLV)

Geloofsbelydenis: Lees die Apostoliese Geloofsbelydenis en beklemtoon die frase “wat op die derde dag weer opgestaan het uit die dood”. 

Seën 

Mag die Vader julle beskerm en lei; 

mag die Lewende, opgestane Here Jesus Christus

julle in staat stel 

om in sy opstandingskrag te leef (Ef 1:19-20). 

Mag die Heilige Gees julle inspireer tot kragtige diens aan God en die wêreld. 



	Musiek en sang

Loflied: Lied 405:1-3

Uitsending: Lied 402:1, 3 

 
	Antwoord op seën: Lied 312

Musiek by aansteek van die Paaskers:Messias van Händel of Liedboek 409


preekstudie – 1 PETRUS 2:1-10

Teks en konteks

Die afbakening van ’n perikoop het belangrike implikasies vir die verstaan van ’n teks. So sluit 2:1-3 logies aan by 1:22 en vorm 1:22-3:2 ’n perikoop wat handel oor die gemeente se onderlinge verhoudinge. Die gemeente moet heilig lewe (1:13-21), maar dit gaan nie buite die broederliefde om nie (1:22-2:3). Die nuwe verhouding tot God sluit ’n nuwe verhouding onderling in. Die groei in saligheid (2) sal tot beter onderlinge verhoudinge bydra. Die groei in saligheid het dus nie ’n individualistiese oogmerk nie. Jy moet nie persoonlik geestelik volwasse word nie, maar met die oog op die korporatiewe funksionering van die gemeente. Om hierdie korporatiewe funksionering van die gemeente te verstaan is kennis van die omstandighede waarin die gemeente hulle bevind, belangrik. 

Die gemeente beleef ’n aanslag van die gemeenskap. Daar word van hulle as gemeente kwaadgepraat (2:12); werksomstandighede bring lyding (2:18); hulle ly omdat hulle aan God getrou wil bly (2:19; 4:16); en hulle word oor hulle goeie lewenswandel in Christus belaster (3:16). Hoe die gemeente hierdie vervolging deur die samelewing hanteer, het verdeeldheid in die gemeente gebring en die onderlinge broederskap in gevaar gestel. God het julle weergebore om mekaar ongeveins en vurig lief te hê (1:22-23). Soos pasgebore babas smag na moedersmelk (2), so moet julle smag na God se Woord wat julle weergebore het (1:23). Die sleutel om die metafoor “geestelike melk” te verstaan, het te make met die verstaan van die woord “geestelike” (Gr logikon).

Die Griekse uitdrukking vir “die suiwer geestelike melk” verwys hier na die Woord (Gr logos). Die Christene het self die goedheid van die Christus geproe (ervaar) deur die Woord wat hulle weergebore en só broeders van mekaar gemaak het. Die Christelike lewe is nie ’n saak vir enkelinge nie. Dit is bedoel vir ’n groep, vir almal saam. 

Vers 4-10: Die metafoor “geestelike huis” word op twee sentrale plekke in die brief gebruik: by die afsluiting van die eerste hoofdeel van die brief (2:4 ev) en aan die einde van die brief, net voor die slot. Dis asof Petrus wil beklemtoon: Verstaan hierdie beeld en julle verstaan wat ek vir julle probeer sê. Hierdie metafoor is gebaseer op Jesaja 28:16 en Psalm 118:22. In vers 4 word die teks so aangepas dat die verwysing na “bouers” vervang word deur “mense”. Nie net die Jode nie, maar die mensdom het Christus verwerp.

Hoe God na die steen kyk, verskil van hoe mense daarna kyk. Mense het die steen as waardeloos beskou en daarom verwerp. God, daarenteen, sien die steen as uiters kosbaar. God het die steen uitverkies en ’n ereplek gegee. Hierdie metafoor wil duidelik maak dat Christus deur die mense verwerp is, so nikswerd beskou is dat Hy op ’n veragtelike wyse gekruisig is, maar God het Hom uit die dode opgewek en ’n ereplek aan sy regterhand gegee.

“Kom”, (Gr prosergomenoi, ’n deelwoord wat as ’n imperatief hier gebruik word) is ’n woord wat gewoonlik gebruik word om tot God te nader. Kom na Hom. “Hom” verwys na vers 3, Christus die kurios, die verheerlikte Here, die uitverkore hoeksteen van God. Teen hierdie steen breek jy jou of vind jy lewe. Die woord kurios verbind die voorafgaande perikoop en hierdie perikoop. Die ontmoeting met die lewende steen het hulle broers van mekaar gemaak, medestene wat Hy inmessel in ’n geestelike huis, die nuwe volk van God, . . . hierin lê die Paasboodskap. So moet hierdie nuwe gemeenskap ’n nuwe verstaan van hulleself kry. Hulle is die nuwe Israel, God se volk, God se eiendom en God se heilige en koninklike priesters. 

Die selfverstaan van die kerk is vandag in die brandpunt. Is dit bloot ’n instituut, ’n groot menslike organisasie: herkenbaar aan geboue, besittings, gesagsfigure, vergaderings en strukture? Baie mense sien die kerk so. Ander sien dit as ’n liefdesgemeenskap. As daar nie omgee is nie, voel die kerk koud en afsydig. Onderlinge liefde (Eng “sharing, fellowship”) maak kerk, kerk.

Kerk is ’n boodskapper, dit moet die evangelie in die wêreld verkondig. Die eredienste draai om die verkondiging en getuienislewering van die lidmate. In dié kerke staan daar bokant die deur na buite: Nou betree jy die sendingveld. Jy is nou God se sendeling in die wêreld. Nog ander sien die kerk as ’n dienskneg. Die kerk is kerk waar mense in nood gehelp word, waar die kerk die nood van die wêreld aanspreek. Die nood van vigs, weeskinders, armoede – dít is waar die kerk moet wees. 

Wat ’n mens se idee en voorstelling van die kerk is, bepaal hoe jy die wese en taak van die kerk sien. In Paastyd is dit belangrik om weer te kyk wie hierdie Koning is wat vir hom ’n Paasvolk (kerk) geskep het. Hoe lyk hierdie Paasvolk? 

Preekvoorstel

Hoe sien jy die kerk? As instituut, waar dit gaan om geboue, organisasie, struktuur en ampte? As liefdesgemeenskap met klem op “fellowship”, “sharing”, warmte en omgee? As verkondiger waar die Woord gehoor en vandaar uitbeweeg na ’n verloregaande wêreld? Dalk sien jy die kerk as dienskneg wat hulp moet verleen aan die kinders wat weens die vigspandemie of betrokkenheid by alkohol- en dwelmverslawing wees gelaat is? Daar is natuurlik waarheid in elkeen van die sienings oor die kerk. 

Petrus wil iets sê oor die Koning en sy kerk. Hierdie Koning wat deur die mensdom verwerp is, is deur God gekies om juis die kern van alles te wees, kernsteen van die gebou. Ons sal in vandag se taal sê: die fondament van die huis. Die mensdom moet weet jy bou op die fondament, of jy loop jou te pletter teen die fondament. Hierdie fondament is deur God daargestel. Daar is geen ander fondament om op te bou nie.   

Hierdie jong melk-Christene wat onder mekaar woel oor die aanslag van die samelewing op hulle en hulle reaksie teenoor die samelewing, moet weet dit is waar hulle heil lê. Kom na die Kurios, die verheerlikte Here. Bou op Hom. In Hom lê julle heil.     

Wanneer julle na Hom kom, moet julle duidelik weet wat hy van julle gemaak het. Hy het van julle ’n geestelike huis, heilige priesterdom, koninklike priesters, ’n heilige nasie, sy eie volk, kortom, die nuwe Israel, God se Paasvolk gemaak. 

In die beeld “geestelike huis” lê ooreenkomste en verskille tussen die natuurlike en geestelike huis. In albei moet die stene ingemessel word in ’n muur om ’n gebou te vorm. Enkele en alleenstaande stene vorm nie ’n huis nie. Die verskil is natuurlik dat mense lewende stene is wat God inbou. Daarom moet jy kom dat God jou kan inbou in sy geestelike huis. Die geestelike huis is mense wat gekom het en nou God se huis vorm. Mense wat gekom het, vorm saam God se gebou, sy geestelike huis. Daarom bestaan hierdie Paasvolk van God uit mense wat kom en op die Koning as fondament gebou word. 

Hierdie mense wat kom, vorm die nuwe Israel. Al die Ou-Testamentiese tekste in vers 9 word hier op die Christene van toepassing gemaak. Die nuwe Israel verskil van die ou Israel in dié sin dat etnisiteit, dat net ’n Jood van geboorte wat besny is God se Israel vorm, nie meer bepaal of jy deel is van God se volk of nie. In die nuwe Israel is dit oop. Dié wat kom en deur God nuut gemaak is (1:23) en sy goedheid geproe het, is die nuwe Israel. Die nuwe Israel is nie geografies beperk nie, maar strek wêreldwyd. Die nuwe Israel is nie ’n gebou nie, maar mense wat gered is. 

Priesterskap is nie beperk tot ’n groepie wat in die tempel afgesonder is om namens ander te offer nie. Elke gelowige is nou ’n priester wat ’n lewende verhouding met God het, toegewy is aan God en offers bring aan God (v 5). Die koninklike priesters van wie in vers 9 gepraat word, verskil van dié in vers 5 in die opsig dat in vers 5 elke gelowige as individu nou ’n priester is en direkte toegang tot God het, terwyl in vers 9 van die gelowiges as groep saam gepraat word, wat God as Koning op ’n priesterlike wyse dien. 

Die Paasgemeente is God se eiendom. Hierdie Koning wat nou verheerlik is, het die gemeente deur ’n proses as eiendom verkry. Hy is verwerp – sy verwerping aan die kruis op ’n koppie buite die stad is gesien deur al die verbygangers op die besige pad aan die onderkant daarvan. Ja, die mensdom het Hom verwerp, maar God het Hom verkies en verhef, sodat dié wat nou kom, God se besitting word. Tussen al die mense op aarde is hulle nou God se volk, sy eiendom. Die begrip “volk” (Gr laos) is net vir Israel gebruik. Dit het op die intieme verhouding tussen God en sy volk gedui. Christene word nou met hierdie woord aangedui. Hulle is nou God se volk. Christene  het nou hierdie intieme verhouding met God.

Hulle is “nou” God se volk. Let op die woordjie “nou”. Vroeër was julle geen volk nie, maar nou, nou het God ingegryp. Nou het ’n nuwe tyd aangebreek. Nou het julle ’n nuwe Koning. Nou is julle ’n nuwe volk wat in ’n nuwe rigting stap en ’n nuwe gemeenskap vorm. 

“Julle is . . .” Hier word nie die bevelsvorm gebruik nie, maar die indikatief. Julle moet nie word nie. . . Julle moet nie die volk van God word nie, nie die nuwe Israel nie, nie koninklike priesters nie . . . Nee, julle is dit. Julle is ’n gemeente waarvan elke lid en almal saam priesters is. Julle is ’n nasie wat heeltemal in God se diens staan, ’n volk wat geheel en al syne is. 

Hoekom dit alles? Sodat die wêreld by ons kan hoor dat God groot en wonderlike dinge vir ons gedoen het.           

